
CYNGOR BWRDEISTREF SIROL CAERFFILI 
Y GYFARWYDDIAETH GWASANAETHAU CYMDEITHASOL  

 
TÎM COMISIYNU 

 
ADRODDIAD MONITRO CONTRACT  

 
 

Enw/Cyfeiriad y Darparwr: Cartref Preswyl Medhurst, Cromwell Road, Crosskeys, 
NP11 7AF. 

 
Dyddiad/Amser yr Ymweliad: 22 Chwefror 2017 
 
Swyddog(ion) yn Ymweld: Andrew Davies, Swyddog Monitro Contractau 
 Emma Jenkins, Swyddog Monitro Contractau  
    
Presennol:    Pauline Docherty, Rheolwr Cofrestredig / 
Perchennog 

Phil Docherty, Perchennog  
Keren Thomas, Dirprwy Reolwr 

 
 
1. Cefndir 

 
1.1 Mae Medhurst yn gartref preswyl deulawr yn Crosskeys sydd wedi'i gofrestru i 

ddarparu gofal ar gyfer hyd at 29 o breswylwyr (gan gynnwys hyd at naw 
phreswylydd â dementia). Mae tair ystafell ddwbl a oedd, ar adeg yr ymweliad, 
yn cael eu defnyddio fel ystafelloedd sengl, gan leihau cyfanswm nifer y gwelyau 
i 26. Mae Pauline a Phil Docherty wedi bod yn berchen ar y cartref ac yn ei reoli 
ers dros ugain mlynedd ac mae'n gartref sydd wedi hen ymsefydlu.  

  
1.2 Cynhaliwyd ymweliad a drefnwyd ymlaen llaw ar 27.02.17. Ar adeg yr ymweliad 

roedd dau le gwag yn y cartref.  
 

1.3      Yn dibynnu ar ganfyddiadau'r adroddiad, gellir rhoi camau cywirol a datblygiadol i'r 
darparwr eu cymryd. Camau y mae'n rhaid eu cymryd yn unol â rheoliadau fel y 
Safonau Gofynnol Cenedlaethol yw camau cywirol, ac argymhellion arfer da yw 
camau datblygiadol. 

 
 

2. Camau Blaenorol  
 

2.1 Rheolwr i sicrhau bod sesiynau goruchwylio yn cael eu cynnal bob deufis, a bod 
arfarniadau yn cael eu cynnal bob 12 mis. (Safon Ofynnol Genedlaethol 24) 
Amserlen: Ar unwaith ac yn barhaus. Canfyddiadau: edrychwyd ar ffeiliau sawl 
aelod o staff, ac roedd yn amlwg bod prosesau goruchwylio ac arfarnu yn 
gyfredol ar bob ffeil. Cyflawnwyd 

 
2.2 Rheolwr i ystyried diwygio neu newid y ddogfen hanes bywyd a ddefnyddir yn y 

cartref, er mwyn helpu pobl i roi cymaint o wybodaeth berthnasol â phosibl 

Mae'r ddogfen hon ar gael yn Gymraeg, ac mewn ieithoedd a fformatau eraill ar gais.

Canfyddiadau: Mae'r cartref yn defnyddio dogfen 'Me and My Life' a gwelwyd 
bod y rhain wedi'u cwblhau'n llawn ar y ffeiliau a welwyd. Cyflawnwyd 
 

2.3     Y Rheolwr i ystyried cyflwyno cyfarfodydd perthnasau er mwyn ceisio adborth ac 
awgrymiadau. 
Canfyddiadau – Nododd y Rheolwr iddi geisio trefnu cyfarfod, ond mai dim ond 
un perthynas a ddangosodd ddiddordeb. Dywedodd fod croeso i berthnasau 
siarad â hi pan fyddant yn ymweld, a bod llawer ohonynt yn achub ar y cyfle hwn 
i godi materion yn unigol. Heb ei Gyflawni 
 

 
3. Canfyddiadau o'r Ymweliad 
 
 
3.1 Dogfennaeth 
 
3.1.1 Gwelwyd tair ffeil yn perthyn i breswylwyr yn ystod yr ymweliad. Roedd pob ffeil 

yn cynnwys y ddogfen asesiad cychwynnol a oedd yn cwmpasu'r holl feysydd 
cymorth angenrheidiol, a gwybodaeth berthnasol arall fel hanes meddygol. 

 
3.1.2 Roedd y cynlluniau cyflenwi gwasanaeth yn canolbwyntio ar yr unigolyn ac yn 

cynnwys digon o wybodaeth am y cymorth roedd ei angen ym mhob maes, a'r 
hyn y gallai'r preswylydd ei wneud yn annibynnol. 

 
3.1.3 Caiff y cynlluniau gwasanaeth eu hadolygu ar un ddogfen a nodir unrhyw 

ddiweddariadau i bob maes cymorth arni. Er nad oedd unrhyw newidiadau i'r 
rhan fwyaf o'r adrannau o'r adolygiadau misol, roedd yn galonogol gweld, lle 
cafwyd diweddariad neu newid, i'r wybodaeth newydd gael ei throsglwyddo i'r 
cynllun gwasanaeth, a'i llofnodi a'i dyddio. 

 
3.1.4 Roedd ffeiliau yn cynnwys asesiadau risg lle bo angen, a adolygwyd bob mis 

ynghyd â'r cynlluniau cyflenwi gwasanaeth. 
 

3.1.5 Mae'r cartref yn defnyddio dogfennau 'dydd a nos nodweddiadol' sy'n cynnwys 
gwybodaeth bersonol, hoff bethau a chas bethau, ac arferion pob unigolyn. Pryd 
bynnag y bydd newidiadau, caiff y dogfennau eu hailysgrifennu.  

 
3.1.6 Edrychwyd ar y cofnodion dyddiol, a oedd yn fanwl ar y cyfan ac yn cynnwys 

gwybodaeth a diweddariadau pwysig ar gyfer pob diwrnod. Roedd hefyd yn 
amlwg bod staff yn ymateb yn briodol pan fyddai newid mewn angen, er 
enghraifft nododd un cofnod fod preswylydd yn ymddangos wedi drysu'r diwrnod 
hwnnw, felly cysylltwyd â'r meddyg teulu. 

 
3.1.7 Roedd y ffeiliau yn cynnwys dogfennaeth arall fel cofnodion damweiniau, a 

chofnodion pwysau (a gwblhawyd bob mis). Roedd y ffurflenni damweiniau yn 
dangos pa gamau a gymerwyd yn dilyn damwain er mwyn ceisio lleihau'r risg y 
byddai'n digwydd eto. 

 
3.1.8 Roedd tystiolaeth o atgyfeiriadau at weithwyr proffesiynol priodol fel meddyg 

teulu, deietegydd, deintydd, a nyrsys ardal. 

3.2 Cyfleusterau / Arsylwadau 

 
3.2.1 Mae'r cartref wedi'i leoli ar safle hyfryd a gaiff ei gynnal a'i gadw yn dda, ac 

mae'n edrych yn groesawgar iawn. 
 
3.2.2 Mae'r cartref ar ddau lawr, gyda phedair lolfa ac ystafell fwyta ar y llawr daear. 

Roedd pob rhan o'r cartref i'w gweld yn lân ac yn daclus, heb unrhyw oglau 
drwg. 

 
3.2.3 Cerddodd y swyddogion o amgylch y cartref ar ddiwrnod yr ymweliad a gwelwyd 

rhyngweithio cadarnhaol rhwng staff a phreswylwyr sawl tro. Arsylwyd ar 
weithgaredd a oedd yn ymddangos wedi'i drefnu'n dda ac yn cael ei fwynhau 
gan bawb. Cafwyd adborth cadarnhaol yn ystod pob sgwrs â staff, preswylwyr 
ac ymwelwyr. 

 
3.2.4 Mae gan y cartref focsys twrio sy'n cynnwys pethau y gall pobl eu codi a'u 

defnyddio. Hefyd, roedd digon o eitemau eraill yn y lolfeydd ac ar y waliau, gan 
wneud i bob ystafell deimlo'n gartrefol. 

 
3.2.5 Mae'r cartref yn ceisio sicrhau bod amseroedd bwyd yn brofiad pleserus; cafodd 

byrddau eu gosod yn ddeniadol gyda darn canol, ac roedd y preswylwyr yn 
eistedd gyda'i gilydd a chyda staff gan sgwrsio dros ginio. Cadarnhaodd y 
preswylwyr eu bod yn cael cynnig dewis o brydau a gwnaethant ganmol y bwyd 
yn y cartref. 

 
 

3.3 Staffio 
 

3.3.1 Mae tri chynorthwyydd gofal ac un uwch gynorthwyydd gofal ar ddyletswydd yn 
ystod y dydd, (7am-6pm) ac mae dau gynorthwyydd gofal ar ddyletswydd drwy 
gydol y nos, yn ogystal ag aelod ychwanegol o staff rhwng 3am a 7am.  
 

3.3.2 Mae'r cydlynydd gweithgareddau yn gweithio o leiaf 20 awr yr wythnos dros bum 
diwrnod, ac mae hefyd yn gweithio fel gofalwr ar wahanol adegau o'r dydd. 
Mae'r Rheolwr a'r Dirprwy yn gweithio pum diwrnod yr wythnos (oriau swyddfa 
yn bennaf) ac nid ydynt wedi'u cynnwys ar y rota. Hefyd, mae staff glanhau, 
golchi dillad a chegin yn y cartref bob dydd.  

 
3.3.3 Nododd y Rheolwr na chaiff unrhyw staff asiantaeth eu defnyddio yn y cartref; 

roedd sawl blwyddyn ers i asiantaeth gael ei defnyddio.  
 

3.3.4 Mae gan y cartref gyfraddau cadw staff ardderchog. Nododd y rheolwr fod dau 
aelod o staff wedi gadael yn y 12 mis blaenorol; aeth un i weithio fel nyrs a 
gwnaeth y llall ymddeol. 

 
3.3.5 Edrychwyd ar ffeiliau tri aelod o staff, ac roedd yn amlwg bod pob un yn cynnwys 

y rhan fwyaf o'r wybodaeth angenrheidiol fel dau eirda, tystiolaeth o wiriad y 
Gwasanaeth Datgelu a Gwahardd, ffurflen gais fanwl, a phrawf adnabod. Nid 
oedd pob ffeil yn cynnwys contract cyflogaeth, na chofnod o'r cyfweliad. Nododd 
y Rheolwr ei bod yn siŵr bod y contractau cyflogaeth wedi'u llofnodi, ac yn dilyn 

yr ymweliad, cysylltodd y Rheolwr â'r Swyddog Monitro i gadarnhau bod eu 
contractau wedi dod i glawr, a'u bod bellach yn ffeiliau'r aelodau o staff. 
 
 

3.4     Gweithgareddau 
 
3.4.1 Mae'r cartref yn cyflogi cydlynydd gweithgareddau, sy'n gweithio 20 awr yr 

wythnos dros bum diwrnod. Yn ogystal â gweithgareddau yn y cartref, nododd y 
Rheolwr fod y preswylwyr yn cael mynd ar deithiau'n rheolaidd; aed i siopa yng 
Nglynebwy ac yng Nghwmbrân yn ddiweddar ac roedd mwy o deithiau yn yr 
arfaeth.  
 

3.4.2 Mae'r gweithgareddau yn berthnasol i'r adeg o'r flwyddyn, a soniodd y Rheolwr 
am sawl gweithgaredd gwahanol a gynhaliwyd cyn y Nadolig, fel gwneud 
cardiau Nadolig, gwneud anrhegion, a syniadau gwaith crefft eraill. Hefyd cafwyd 
Parti Nadolig, gwasanaeth carolau, a dau ymweliad gan unigolion o'r tu allan a 
ddarparodd adloniant. Mae cynlluniau ar y gweill am fwy o adloniant ym mis 
Mawrth ar gyfer parti Dydd Gŵyl Dewi, ac roedd y preswylwyr wedi bod yn 
gwneud baneri ar gyfer hyn. Byddai bwydlen Gymreig ar y dydd hefyd. 

 
3.4.3 Yn ogystal â'r gweithgareddau a gaiff eu cynllunio, cynhelir gweithgareddau 

dyddiol hefyd. Ar ddiwrnod yr ymweliad, gwelwyd rhai preswylwyr yn mwynhau 
bingo, a oedd yn amlwg yn boblogaidd iawn. Roedd y cydlynydd 
gweithgareddau yn talu sylw manwl i anghenion y preswylwyr, gan sicrhau bod 
pawb wedi clywed y rhifau, a'u bod i gyd yn barod i symud ymlaen i'r rhif nesaf. 
Roedd un aelod o staff yn eistedd gyda phreswylydd ac yn helpu i farcio ei 
charden, ac roedd ymwelydd yn helpu ei berthynas. Drwy gydol y gweithgaredd, 
roedd awyrgylch braf iawn yn yr ystafell, gyda'r preswylwyr yn chwerthin ac yn 
cael hwyl â'i gilydd a'r staff. 
 
 

3.5 Hyfforddiant  
 

3.5.1 Mae gan y cartref raglen hyfforddi reolaidd, a dangosodd matrics hyfforddiant 
2016 fod pob aelod o staff wedi mynychu hyfforddiant gorfodol yn y ddwy 
flynedd ddiwethaf fel codi a chario, diogelwch tân, rheoli heintiau, Iechyd a 
Diogelwch. Mae cyrsiau eraill nad ydynt yn orfodol hefyd ar gael. Yn ogystal, 
gwelodd y swyddogion dystiolaeth o gyrsiau hyfforddi eraill oedd ar y gweill. 
Nodwyd nad oedd rhai aelodau o staff wedi mynychu hyfforddiant POVA yn y 
tair blynedd diwethaf. 

 
3.5.2 Dangosodd y matrics fod gan bron pob aelod o staff gofal gymhwyster FfCCh 

lefel 2 o leiaf, gyda sawl un hefyd wedi cyrraedd lefel 3.  
 

3.5.3 Mae'r cartref yn defnyddio cyrsiau hyfforddi wyneb yn wyneb traddodiadol, yn 
hytrach nag e-ddysgu. Caiff y rhan fwyaf o'r hyfforddiant ei ddarparu gan un 
cwmni a threfnir cyrsiau eraill drwy CBSC. Rhoddir adborth gan staff yn dilyn y 
cyrsiau hyfforddi drwy holiaduron a phrofion cymhwysedd sy'n rhan o'r broses 
oruchwylio.  

3.6        Systemau Ansawdd 
 
3.6.1 Mae'r cartref yn cynnal arolwg sicrhau ansawdd blynyddol er mwyn cael adborth 

ar y gwasanaeth, a chyflwynir canlyniadau'r arolwg mewn adroddiad. Gwelwyd 
adroddiad sicrhau ansawdd 2016, ac roedd yn galonogol nodi bod yr ymatebion 
yn canmol y cartref yn fawr.  
 

3.6.2 Caiff yr holiadur ei ddosbarthu i breswylwyr, perthnasau, ymwelwyr rheolaidd 
arall, a staff. Mae'r cwestiynau yn cwmpasu sawl maes gwahanol fel cysur a 
chyfleusterau, glendid, dewisiadau bwyd, faint o gymorth yw staff, 
gweithgareddau, ac ansawdd y gofal yn gyffredinol. Cafwyd ymateb da i'r 
arolwg, gydag 28 o holiaduron yn dod i law (ni allai rhai ateb cwestiynau 
penodol). Roedd y canlyniadau'n galonogol iawn, gyda'r rhan fwyaf o'r 
ymatebwyr yn nodi ardderchog neu da iawn ar gyfer y meysydd a gwmpaswyd 
gan yr holiadur. 

 
3.6.3 Mae'r Rheolwr yn trefnu cyfarfodydd staff rheolaidd â gwahanol grwpiau o staff 

yn y cartref, fel staff y gegin, gofalwyr ac ati. Mae'r Rheolwr yn ceisio dewis pwnc 
i'w drafod mewn cyfarfodydd er mwyn ceisio gwella a rhannu arfer gorau rhwng 
staff. 

 
3.6.4 Ceir dau brif gyfarfod trosglwyddo staff bob dydd, ynghyd ag un arall yn y 

prynhawn am fod rhai aelodau o staff yn dechrau'r gwaith ar amseroedd 
gwahanol. Yn ystod y cyfarfodydd mae'r staff yn rhannu'r wybodaeth berthnasol 
am bob preswylydd. 

 
3.6.5 Mae'r Rheolwr yn cadw cofnod o bob damwain sy'n digwydd yn y cartref. 

Gwelwyd cofnodion, ac er yr oedd yn ymddangos bod nifer fawr o ddamweiniau, 
roedd y rhan fwyaf o'r rhain yn ymwneud ag un preswylydd, a gwnaed pob 
ymdrech i leihau'r risg o gwympo, gan gynnwys atgyfeiriad at y Tîm Cwympiadau 
a gweithwyr iechyd proffesiynol eraill. 

 
3.7 Adborth perthnasau  

 
3.7.1 Cafodd y swyddogion gyfle i siarad â sawl preswylydd ar ddiwrnod yr ymweliad, 

a chafwyd adborth cadarnhaol iawn gan bawb.  
 

3.7.2 Rhoddodd un grŵp o breswylwyr adborth manwl ar sawl agwedd wahanol ar fyw 
yn y cartref, ac unwaith eto roedd yr adborth yn gadarnhaol. Dywedwyd eu bod 
yn hapus iawn gyda'r gweithgareddau, a rhoddwyd enghreifftiau o 
weithgareddau yr oeddent wedi cymryd rhan ynddynt yn ddiweddar. Roedd 
pawb o'r farn eu bod wedi gwneud ffrindiau da iawn yn y cartref, a bod y staff yn 
'hyfryd'. Roedd pawb yn fodlon ar ddodrefn y cartref a'u hystafelloedd eu hunain, 
a theimlwyd, os oedd angen unrhyw gymorth arnynt, nad oedd yn rhaid iddynt 
aros yn rhy hir byth. Roedd yr holl breswylwyr y gwnaethom siarad â nhw yn 
fodlon iawn ar safon y bwyd a'r dewis o fwyd, a rhoddwyd enghreifftiau o'r hyn 
roeddent wedi ei fwynhau'n arbennig yn yr ychydig ddiwrnodau diwethaf. 
Dywedodd un preswylydd mai dim ond yn ddiweddar roedd wedi symud i mewn, 
ond gwnaed iddi deimlo'n gartrefol ar ei diwrnod cyntaf a gwnaeth ymgartrefu'n 
hawdd. 

3.8 Adborth perthnasau 

 
3.8.1  Cafwyd adborth cadarnhaol gan berthnasau a oedd yn ymweld â'r cartref ar 

ddiwrnod yr ymweliad. Dywedodd un ymwelydd rheolaidd fod ganddo 
gydberthynas dda â'r staff, a'i fod ef a'i deulu i gyd yn teimlo bod eu perthynas yn 
cael gofal da yn y cartref. Dywedodd ei fod yn hapus gyda'r bwyd, y 
gweithgareddau, a dull gweithredu'r staff. Dywedodd ei fod yn cael y wybodaeth 
berthnasol ddiweddaraf am ei berthynas. Nid oedd byth wedi cael unrhyw reswm 
i gwyno, ond dywedodd ei fod yn teimlo'n hyderus petai yn codi rhywbeth y 
byddai'r Rheolwr yn mynd i'r afael ag ef. Dywedodd fod y Rheolwr a'r staff yn 
gwneud popeth o fewn eu gallu i ddarparu ansawdd bywyd da i'w berthynas. 

4. Camau Cywirol / Datblygiadol 
 
4.1 Cywirol 
 
4.1.1 Rheolwr i sicrhau bod staff yn mynychu hyfforddiant POVA bob tair blynedd 

(Polisi a Gweithdrefn Interim Cymru ar gyfer Amddiffyn Oedolion Agored i 
Niwed) Amserlen: Ar unwaith ac yn barhaus. 

 
4.2 Datblygiadol 

 
4.2.1 Rheolwr i ystyried cyflwyno cofnod cyfweliad er mwyn dangos rhagor o 

dystiolaeth o'r broses o recriwtio newydd-ddyfodiaid.  
 

 
5. Casgliad 
 
5.1 Roedd yr ymweliad yn gadarnhaol, ac roedd yn glir bod y safonau uchel a 

welwyd yn ystod ymweliadau blaenorol wedi'u cynnal. Roedd awyrgylch y cartref 
yn gyfeillgar a hamddenol, ac roedd yn glir o siarad â phreswylwyr ac ymwelwyr 
eu bod yn fodlon iawn ar safon y gofal a ddarparwyd gan y cartref.  

 
5.2 Roedd nifer dda o staff yn bresennol, ac roedd yn glir o'r arsylwadau bod y 

preswylwyr yn cael eu gwerthfawrogi, a'u bod wrth wraidd popeth sy'n digwydd 
yn y cartref. 

 
5.3 Hoffai'r swyddogion ddiolch i'r perchenogion a'r staff am eu croeso cynnes yn 

ystod yr ymweliad. 
 
 

Awdur:  Andrew Davies 
Dynodiad:  Swyddog Monitro Contractau 
Dyddiad:  15.05.17 
 
D.S.  Bydd yr adroddiad hwn ar gael ar wefan Cyngor Bwrdeistref Sirol Caerffili.  Bydd 
copïau caled o'r adroddiad hefyd ar gael i ddarpar breswylwyr a/neu eu teuluoedd ar 
gais. 


